ՏԵՂԵԿԱՆՔ
“ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ԼԵՀԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ ՌԱԶՄԱՏԵԽՆԻԿԱԿԱՆ ՀԱՄԱԳՈՐԾԱԿՑՈՒԹՅԱՆ ՄԱՍԻՆ” ՀԱՄԱՁԱՅՆԱԳՐԻ ԿՆՔՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ
Հայաստանի Հանրապետության կառավարության և Լեհաստանի Հանրապետության կառավարության միջև ռազմական համագործակցության սկզբնավորման և իրավական հիմք է հանդիսացել 2004թ. սեպտեմբերի 6-ին Վարշավայում ստորագրված <<Հայաստանի Հանրապետության կառավարության և Լեհաստանի Հանրապետության կառավարության միջև պաշտպանության բնագավառում համագործակցության մասին>> Համաձայնագիրը, որը վավերացվել է ՀՀ ԱԺ 2005թ. մարտի 21-ի թիվ Ն-182-3 որոշմամբ: Համաձայնագրի դրույթներով սահմանվում են Կողմերի միջև համագործակցության ոլորտները, կարգավորվում են համագործակցության ձևերը, դրանց ֆինանսավորման կարգը և այլ խնդիրներ: Վերջին տարիներին Հայաստանի Հանրապետությունը ՆԱՏՕ ԳՀԽ ծրագրի շրջանակներում ակտիվ ռազմական համագործակցություն է ծավալում ՆԱՏՕ-ի անդամ պետությունների հետ, ինչը պայմանավորված է խաղաղության ու անվտանգության պահպանման նպատակով տարածաշրջանում ռազմաքաղաքական հավասարակշռության ստեղծմամբ: Այդ տեսանկյունից որոշակի քայլեր են ձեռնարկվում նաև Լեհաստանի Հանրապետության հետ ռազմական  հարաբերությունների հաստատման գործում: Մասնավորապես, Հայաստանի Հանրապետության Զինված ուժերի զորախումբը 2005թ. հունվարից Լեհաստանի Հանրապետության ղեկավարությամբ գործող բազմազգ դիվիզիայի կազմում մասնակցել է հետպատերազմյան Իրաքում կայունության հաստատման և վերականգնման գործընթացին, որի վերաբերյալ Լեհական Կողմի հետ 2004թ. դեկտեմբերի 24-ին ստորագրվել է <<Իրաքի կայունացման ուժերի կազմում բազմազգ դիվիզիայի ղեկավարման և նման այլ հարցերի կարգավորման մասին>> Փոխըմբռնման Հուշագիրը: 
2012թ. հունիսի 19-ին Հայաստանի Հանրապետության պաշտպանության նախարարությունը ՊՆ/510-809 գրությամբ դիմել է Հայաստանի Հանրապետության արտաքին գործերի նախարարությանը, որպեսզի Լեհական Կողմի հետ քննարկվի Հայ-Լեհական ռազմատեխնիկական համագործակցության հանձնաժողով ստեղծելու հնարավորության հարցը: Լեհաստանի Հանրապետության ազգային պաշտպանության նախարարությունը հավանության է արժանացրել վերոնշյալ հանձնաժողովի ստեղծման հարցը:  
Լեհական Կողմը պատրաստել և ս.թ. ապրիլի 23-ին Հայ-Լեհական տնտեսական համագործակցության միջկառավարական հանձնաժողովի երրորդ նիստի ընթացքում Հայկական Կողմին է փոխանցել “Հայաստանի Հանրապետության կառավարության և Լեհաստանի Հանրապետության կառավարության միջև ռազմատեխնիկական համագործակցության մասին” Համաձայնագրի նախագիծը /այսուհետ՝ Համաձայնագիր/: Համաձայնագիրը ՀՀ պաշտպանության նախարարության շահագրգիռ ստորաբաժանումների հետ անցել է ներգերատեսչական համաձայնեցում: Համաձայնագրով Կողմերն իրենց իրավասու մարմինների միջոցով (Հայաստանի Հանրապետության պաշտպանության նախարարությունը և Լեհաստանի Հանրապետության ազգային պաշտպանության նախարարությունը), իրենց պետությունների ազգային օրենսդրությանը համապատասխան, աջակցում են երկկողմ ռազմատեխնիկական համագործակցության զարգացմանը, մասնավորապես, հիմնվելով ռազմատեխնիկական համագործակցության սուբյեկտների միջև ստորագրված համաձայնագրերին և պայմանագրերին, Կողմերն իրականացնում են սպառազինության և ռազմական հանդերձանքի, զինամթերքի, պահեստամասերի փոխադարձ մատակարարում, ռազմական նշանակության արտադրանքի համատեղ զարգացում և արտադրություն, ռազմատեխնիկական նշանակության ծառայությունների տրամադրում ու վերապատրաստում: Համաձայնագրով նախատեսված է, որ դրա դրույթների իրականացման նպատակով Կողմերը ստեղծում են Հայ-Լեհական ռազմատեխնիկական համագործակցության միջգերատեսչական հանձնաժողով, որը յուրաքանչյուր Կողմից կներառի ոչ ավել, քան հինգ անդամ: Հանձնաժողովի նիստերը նախատեսվում է գումարել տարեկան սկզբունքով, ռոտացիոն կարգով կամ Հայաստանի Հանրապետությունում, կամ՝ Լեհաստանի Հանրապետությունում: Հանձնաժողովն ընդունող Կողմը կնախագահի նիստը և կիրականացնի նիստի կազմակերպման հետ կապված միջոցառումները: Համաձայնագիրը նախատեսվում է կնքել 5 տարի ժամանակահատվածով, որի գործողության ժամկետն ինքնաբերաբար կերկարացվի 5-ական տարի ժամանակահատվածներով, եթե Կողմերից մեկը նշված 5-ամյա ժամանակահատվածն ավարտվելուց առնվազն 6 ամիս առաջ գրավոր ձևով ծանուցի մյուս Կողմին այն լուծելու իր մտադրության մասին:
Հաշվի առնելով վերոգրյալը, ինչպես նաև այն հանգամանքը, որ Հայ-Լեհական տնտեսական համագործակցության միջկառավարական հանձնաժողովի` 2013թ. ապրիլի 23-ի արձանագրության 14.1 կետով որոշվել է, որ Հայկական Կողմը կքննարկի “Հայաստանի Հանրապետության կառավարության և Լեհաստանի Հանրապետության կառավարության միջև ռազմատեխնիկական համագործակցության մասին” համաձայնագրի նախագիծը և մինչև 2013թ. ավարտը Լեհական Կողմին կտեղեկացնի իր դիրքորոշման մասին, ՀՀ պաշտպանության նախարարությունը նպատակահարմար է համարում սկսել “Հայաստանի Հանրապետության կառավարության և Լեհաստանի Հանրապետության կառավարության միջև ռազմատեխնիկական համագործակցության մասին” համաձայնագրի կնքման նպատակով անհրաժեշտ ներպետական ընթացակարգերը:
ՀՀ պաշտպանության նախարար
Ս. ՕՀԱՆՅԱՆ
